
Parameshvara Stotram

పరమేశ్వరస్తోత్రమ్  ౪

శ్రీశ్వేతాయనవ్యాస  ఉవాచ ।
ఓం నమోయుగరూపాయ నమస్తిష్యాదిమోక్షిణే ।
బాలయోగినీనాథాయ నమస్తే బాలయోగినే ॥ ౧॥
నమోఽసఙ్ఖ్యచరిత్రాయ   నమశ్చానన్దవార్ధయే   ।
నమస్తే బాలకృష్ణాయ  బాలాన్తరాత్మనే నమః ॥౨॥
చిదచిద్వపుషేఽనాదిశ్రీకృష్ణాయ   నమో నమః ।
బద్రికాపతయే  నరనారాయణాత్మనే నమః ॥ ౩॥
సర్వసౌఖ్యవిధాత్రే తే సర్వధర్మాధికారిణే ।
యావల్లీలాదివాస్యాయ  నమస్తే సాధురూపిణే ॥ ౪॥
సాధ్వీశక్తిసుమిశ్రాయ  స్వర్ణరేఖాజటాధృగే  ।
ఏకరసస్వరూపాయ సరోజనీజుషే నమః ॥ ౫॥
ఏకధా దశధా సహస్రధా  కోట్యర్బుదాబ్జధా  ।
కాన్తాకాన్తోఽన్వితశ్చాస్తే పృథక్ చాపి చ తే నమః ॥౬॥
యోదధార తు రాధాయాః కృతే కృష్ణం  నిజం వపుః ।
యశ్చ శ్రియః  కృతే నారాయణో నారాయణేశ్వరః ॥ ౭॥
యశ్చ రమ్యం వాసుదేవం వ్యూహం దధార సృష్టయే  ।
యశ్చ హిరణ్మయం రూపం విష్ణురూపం  దధార చ ॥౮॥
తథా తిష్యాఽర్దితానాం  తూద్ధారాయ  తాపసాం వపుః ।
ధర్మాద్దధార  భగవాన్ నరనారాయణాత్మకమ్ ॥౯॥
సర్వథా కరుణాపూర్ణం  సాధుశీలసమన్వితమ్ ।
ముక్తర్షిసేవితం  శాన్తం తం నమామి పరేశ్వరమ్ ॥ ౧.౧౦॥
ఇతి శ్రీలక్ష్మీనారాయణీయసంహితాయాః  తిష్యసన్తానాత్మకస్య చతుర్థఖణ్డే

ప్రథమాధ్యాయన్తర్గతం   పరమేశ్వరస్తోత్రం  సమ్పూర్ణమ్  ।

లక్ష్మీనారాయణీయసంహితా । ఖణ్డ ౪। అధ్యాయ ౧/౧-౧౦॥

